Poeni!
(Llythyr Paul at y Galatiaid_25)
17 Mae'r athrawon ffals yna mor awyddus i geisio’ch cael chi i’w dilyn nhw, ond dyn nhw’n poeni dim am eich lles chi. Y cwbl maen nhw eisiau ydy’ch cael chi i dorri cysylltiad â ni, a dechrau eu cefnogi nhw. 18 ‘Mae’n beth da ceisio pobl gyda’r bwriad o wneud lles iddyn nhw’ – ac felly dylai fod bob amser, nid dim ond pan dw i o gwmpas. 19 Fy mhlant annwyl i – dw i’n teimlo fel mam yn cael poenau wrth eni plentyn, a fydd y poen ddim yn diflannu nes bydd bywyd y Meseia i’w weld yn eich bywydau chi. 20 O! byddwn i'n rhoi unrhyw beth am gael bod acw gyda chi, er mwyn i chi glywed oddi wrth dôn fy llais sut dw i’n teimlo go iawn. Dw i wir yn poeni! – dw i ddim yn gwybod beth i’w wneud! (Galatiaid 4:17-20)
Roedd yr athrawon ffals (yr Iddeweiddwyr) wedi hudo’r Galatiaid i droi cefn ar Paul a’r gwirionedd roedd o’n ei ddysgu am Iesu. Roedd hi’n anodd gan Paul ddychmygu na derbyn fod y Galatiaid yn dechrau meddwl amdano fel gelyn am fod ei neges ddim yn eu plesio nhw bellach. Doedd neges Paul ddim wedi newid o’r tro cyntaf roedd o wedi cyfarfod â’r Galatiaid; y Galatiaid a’i hagwedd nhw tuag at Paul a’r efengyl oedd wedi newid. 
Roedd Paul eisiau’r gorau i’r Galatiaid.  Doedd o’n gofyn am ddim iddo’i hun.  Doedd o ddim eisiau i’r Galatiaid ei ddilyn o. Yn hytrach, roedd o eisiau i’r Galatiaid gredu yn y Meseia Iesu. Ond, roedd yr Iddeweiddwyr eisiau i’r Galatiaid eu dilyn nhw.

Gyda beth roedd Paul yn cymharu ei boen dros y Galatiaid?

Pryd mae Paul yn dweud y byddai’n stopio dioddef?


______________________________________________________

Roedd Paul yn poeni cymaint am y Galatiaid nes ei fod yn dweud y byddai’n rhoi rhywbeth am gael bod gyda nhw, i siarad â nhw wyneb yn wyneb. Wrth gyfeirio at y Galatiaid fel ei ‘blant annwyl’ roedd Paul yn dangos gymaint oedd ei gariad a’i ymdeimlad o gyfrifoldeb drostyn nhw. 
Cyn mynd at yr astudiaeth nesaf byddai’n dda i ti ddarllen rhai penodau o Genesis - 12, 15, 16, 17, 18 a 21. Hanes Abraham sydd o dan sylw. Sara oedd ei wraig a Hagar oedd caethferch ei wraig. Ganwyd dau fab i Abraham; Ismael yn fab i Hagar ac Isaac yn fab i’w wraig Sara.

